
ҚОРАҚАЛПОҒИСТОН ШАРОИТИДА СУР ҚОРАКЎЛ ҚЎЙЛАРИНИНГ ЎСИШ 
СУРЪАТИ ВА РИВОЖЛАНИШ КЎРСАТКИЧЛАРИ 

 
Urimbetov A.A., Kalimbetova A.K. 

Samarqand davlat veterinariya meditsinasi, chorvachilik va biotexnologiyalar universiteti  
Nukus filiali 

 
Mavzuning dolzarbligi. Qorako’lchilik respublika chorvachiligida muhim o’rin tutadigan 

sohalardan biri hisoblanib, uning asosini tashkil etuvchi qorako’l qo’ylari qariyb 20,0 mln. gektar 
og’ir ekstremal sharoiti bilan xarakterlanadigan cho’l yaylovlaridan foydalanishga moslashgan. 
Qorako’l qo’ylarining asosiy mahsuloti bo’lgan qorako’l terilari rangi, rang-barangligi va turli 
gullarining jozibadorligi bilan dunyoda tengsiz hisoblanadi. 

Qorako’lchilik rivojlangan davlatlarda qorako’l qo’ylarining irsiyatini takomillashtirish, 
genofondini kengaytirish, mahsuldorlik va irsiy xususiyatlarini yaxshilash kabi yo’nalishlarda 
keng qamrovli ilmiy-tadqiqot ishlari bajarilgan. Natijada O’zbekistonda qo’ylarning 33 ta, 
Qozog’istonda 20 ta, Turkmanistonda 5 ta, Tojikistonda 2 ta yuqori mahsuldor zavod tiplari, 
Ukrainada serpusht tipi, Moldovada sut mahsuldorligi yuqori bo’lgan suruvlari, Janubiy Afrika 
Respublikasi va Namibiyada "SWAKARA" tipidagi qorako’lsimon, Afg’onistonda havorang ko’k 
qorako’l teri beradigan qo’ylarning yirik massivlari yaratilgan. 

Ma’lumki, organizmga xos bo’lgan har qanday xususiyat ota-onalardan avlodlarga ma’lum 
darajada beriladi. Irsiyatning imkoniyatlariga bog’liq holda bunday berilish turli darajada bo’lib, 
uning kattaligi oziqlantirish va saqlash, iqlim va boshqa omillarga bog’liq. 

Qishloq xo’jalik hayvonlari zotlari bir-biridan biologik xususiyatlarining o’ziga xos 
xususiyatlari bilan farq qiladi. Biologik xususiyatlarning asosiy ahamiyati hayvonlarning urchitish 
sharoitiga moslashishi, shu sharoitda maksimal mahsuldorlikni namoyon qilishida o’z aksini 
topadi. 

Tadqiqot maqsadi. Shimoliy-g’arbiy Qizilqum hududi sharoitida urchitilayotgan 
qoraqalpoq sur qorako’l qo’ylarining eksterer ko’rsatkichlari, biologik xususiyatlari, bu 
xususiyatlarning qo’ylarda va ularning avlodlarida mahsuldorlik ko’rsatkichlarining shakllanishi 
va namoyon bo’lishiga ta’sirini o’rganish asosida ularning mahsuldorligini oshirish yo’llarini 
aniqlash tadqiqotning maqsadi hisoblanadi. 

Tadqiqot usullari. Tajribadagi qo’ylardan olingan avlodlarning barra teri ko’rsatkichlari 
"Qorako’lchilikda naslchilik ishlarini yuritish va qo’zilarni baholash (bonitirovka qilish) bo’yicha 
qo’llanma asosida baholandi. Raqamli ma’lumotlarga variatsion statistika usullarida 
"Zootexniklar uchun biometriya uchun qo’llanma" qo’llanmasi bo’yicha matematik ishlov 
berilgan. 

Shu nuqtayi nazardan hayvonlarning moslashuvi va maksimal mahsuldorlik ko’rsatishini 
o’rganishda ularning biologik xususiyatlarini aniqlash muhim ahamiyatga ega. 

Tadqiqotlar davomida tajribadagi turli guruhlarga mansub qorako’l qo’ylaridan olingan 
avlodlarning tirik vazni, eksterer o’lchamlari, tana tuzilishi indekslari, ularning dinamikasi, 
konstitutsional va hayotchanlik ko’rsatkichlarini o’rganish yo’nalishida izlanishlar olib borildi. 

Tirik vazn va uning yosh dinamikasi. Tirik vazn ko’rsatkichi seleksiya jarayonida 
hisobga olinadigan muhim belgilardan biri hisoblanib, u hayvonlarning mahsuldorligi, 
hayotchanligi, konstitutsional mustahkamligi va boshqa xususiyatlari bilan uzviy bog’liq. 

Bu ko’rsatkichning yuqori bo’lishi kelajakda ko’proq mahsulot olish, yashovchanlik va 
stress omillariga chidamlilik darajasini oshirsa, kichik tirik vazn bu ko’rsatkichlarning sezilarli 
pasayishiga olib keladi. 

Ayniqsa qo’zilar tug’ilganda optimal va yuqori tirik vazn ko’rsatkichiga ega bo’lishi 
maqsadga muvofiq bo’ladi. Qo’zilarning bunday tirik vazn ko’rsatkichlariga ega bo’lishi ko’pgina 
omillarga, jumladan onalarining salomatligi, ularni bo’g’ozligida va tug’gandan keyin 
oziqlantirish sharoitiga, tug’gandan keyingi sutdorligiga va boshqalarga ko’p jihatdan bog’liq. 



 

 
300 

 

Ba’zi tadqiqotlarda qo’zilarning tirik vazni va yosh dinamikasiga qo’ylarning ozuqalardan 
foydalanish darajasi bilan farqlanuvchi etologik tiplarining ma’lum darajada ta’sir ko’rsatishi 
aniqlangan. 

Tadqiqot natijalari. Bunday ta’sirning ekstremal sharoiti bilan xarakterlanuvchi shimoli-
g’arbiy Qizilqum hududida qay darajada namoyon bo’lishini o’rganish yo’nalishida tadqiqotlar 
amalga oshirildi. Olingan ma’lumotlar 1-jadvalda umumlashtirilgan. 

1-jadval 
Turli etologik tiplarga mansub qo’ylardan tug’ilgan qo’zilarning avvalgi tirik vazn 

ko’rsatkichlari, X) P<0,001 
 

Qo’ylarning etologik 
tipi 

O’rganilgan avlodlar Tirik vazn, kg 
X±Sx Cv 

I 30 4,36±0,07 7,62 
II 30 4,11±0,06х) 8,11 
III 30 3,96±0,05х) 7,01 

 
Olingan ma’lumotlar qo’ylar guruhlaridagi avlodlar tirik vazniga sezilarli darajada ta’sir 

ko’rsatishini ko’rsatadi. Bunda 1-guruhdagi qo’ylar avlodlarining tirik vazni 4,36±0,07 
kilogrammni tashkil etib, ushbu ko’rsatkich bo’yicha ularning 2-guruh qo’ylari avlodlari 
ko’rsatkichidan (4,11±0,06) kg 260 gramm, 3-guruh qo’ylari avlodlari ko’rsatkichidan (3,96±0,05 
kg) 400 gramm darajasida statistik yuqori ishonchli (P<0,001) ustunlik qayd etildi. 

Shu bilan bir qatorda 1 va 2-guruh avlodlarida 3-guruh avlodlariga nisbatan kuzatilgan 
yuqori o’zgaruvchanlik koeffitsiyenti (Cv=7,62 va 8,11) bu guruhlar bo’yicha avlodlar tirik 
vaznini oshirish imkoniyatlari yuqori ekanligini ko’rsatadi. 
 Kelajakda mahsuldorlikni oshirish bo’yicha olib boriladigan seleksiya-naslchilik ishlarida 
tirik vazn ortishining yosh dinamikasini bilish muhim ahamiyatga ega. Tirik vazn ortishi 
jadalligining yuqori bo’lishi ularda barcha xo’jalik belgilarining ijobiy tomonga siljishini 
ta’minlaydi. Boshqa tana tuzilishi indekslari ko’rsatkichlari bo’yicha farqlar deyarli kuzatilmadi, 
faqat massivlik indeksi ko’rsatkichi bo’yicha 1-guruh qo’ylar avlodlarining qolgan guruhdagi 
qo’ylar avlodlari ko’rsatkichlaridan ma’lum darajada ustunlik qilish aniqlandi. 

